
Azərbaycan məcburi əməyə cəlb edilən kişi, qadın və uşaqlar, eləcə də seksual istismara məruz 

qalan qadın və uşaqlar üçün mənbə, tranzit və hədəf ölkə rolunu oynayır. Azərbaycandan olan 

kişi və gənc oğlanlar Rusiya və Moldovada məcburi əməyə cəlb edilirlər. Azərbaycandan olan 

qadın və uşaqlar isə BƏƏ, Türkiyə, Rusiya və İranda seksual istismara məruz qalırlar. 

Azərbaycanlı qadın və uşaqlar seksual istismara məruz qalırlar və uşaqlar isə ölkə daxilində 

məcburi əməyə, o cümlədən zorla dilənçiliyə cəlb edilirlər. Azərbaycan, Özbəkistan və 

Qazaxıstandan olan qadınların Türkiyə və BƏƏ-də zorla fahişəliyə cəlb edilməsi məqsədilə 

ötürülməsində tranzit ölkə rolunu oynayır. Özbəkistan və Qırğızıstandan qadınların gətirilərək 

zorla fahişəliyə cəlb edilməsində Azərbaycan hədəf ölkə rolunu oynayır.     

 

Azərbaycan eyni zamanda əsasən tikinti sənayesində məcburi əməyə cəlb etmək məqsədilə 

kişilərin Türkiyə, Əfqanıstan və Çindən gətirilməsində hədəf ölkədir. Çinli qadınlar Azərbaycan 

daxilində küçə ticarəti ilə məşğul olarkən əməyin istismarına məruz qalırlar.   

 

Azərbaycan Hökuməti insan alverinin qarşısının alınması üçün müəyyən edilmiş minimum 

standartların tələblərinə tam cavab vermir. Azərbaycan Hökuməti məcburi əməyə cəlb etmə 

cinayətlərinin istintaqının aparılmasında, məhkəməyə cəlb olunmasında və ya məhkəmə 

hökmünün çıxarılmasında və yaxud məcburi əməyə məruz qalmış qurbanların müəyyən 

olunmasında kifayət qədər tərəqqiyə nail olmamışdır və bu səbəbdən də Azərbaycan artıq 

dördüncü ildir ki, ardıcıl olaraq Sıra 2 – Xüsusi Nəzarət Qrupunda yer tutur. Azərbaycan 2008-ci 

ildə qəbul edilmiş İnsan Alveri Qurbanlarının Müdafiəsi Aktının 107-ci Fəslinə əsasən Sıra 3-ə 

daxil edilməyib, lakin buna baxmayaraq hökumətin qəbul etdiyi yazılı plan həyata keçirildiyi 

halda bu insan alverinin aradan qaldırılması üçün müəyyən edilmiş minimum standartların 

tələblərinə əməl olunmasına əhəmiyyətli dərəcədə təsir edəcəkdir və hökumət bu planın həyata 

keçirilməsinə kifayət qədər resurs ayırmışdır. Hesabat dövründə hökumət Azərbaycan daxilində 

məcburi əməyə cəlb etmə probleminin olduğunu qəbul etmiş və məcburi əməyə cəlb etmə halı 

üzrə daxil olmuş ən azı üç şikayətin istintaqı aparılmışdır. Buna baxmayaraq məcburi əməyə cəlb 

etmə ilə məşğul olan cinayətkarlar məhkəməyə cəlb edilməmiş və ya onların barəsində məhkəmə 

hökmü çıxarılmamışdır. Bundan əlavə seksual istismara cəlb etmə cinayətləri üzrə məhkəmə 

araşdırması və məhkəmə hökmünün çıxarılması ötən illə müqayisədə azalmışdır. Hökumət 

Polşada məcburi əməyə cəlb edilmiş üç nəfər azərbaycanlı qurbanı müəyyən etmiş və 25 nəfər 

azərbaycanlının Rusiyada məcburi əməyə cəlb edilməsi ittihamının istintaqını aparmışdır. 

Hökumət eyni zamanda polisə şikayət etməyi tələb etmədən insan alverinin bəzi yerli 

qurbanlarına yardım göstərmişdir.   

        

 

 

 



Azərbaycan üçün tövsiyələr:  

-------------------------------- 

 

Qurbanların yönləndirilməsi üzrə dövlət mexanizmini daha effektiv şəkildə həyata keçirməklə 

məcburi əməyə cəlb edilmiş qurbanların müəyyən olunması səylərini daha da təkmilləşdirmək; 

məcburi əməyə cəlb edilmiş qurbanların hökumət tərəfindən maliyyələşdirilən qurbanlara yardım 

proqramlarına çıxış imkanlarını təmin etmək üçün səyləri daha da gücləndirmək;   

Seksual istismara və məcburi əməyə cəlb etmə cinayətlərində əlbir olan dövlət məmurlarının, o 

cümlədən bölgələrdə çalışan polis məmurlarının istintaqa cəlb edilməsi, barələrində məhkəmə 

hökmünün çıxarılaraq cinayət cəzasının tətbiq olunması istiqamətində həlledici səylər nümayiş 

etdirmək və məlumat vermək;    

İnsan alverinin daxili qurbanlarına onlardan polisə rəsmi şikayət etməyi tələb etmədən ilkin 

yardım göstərməyi davam etdirmək;  

Aşağı vəzifələrdə çalışan hüquq-mühafizə orqanlarının əməkdaşlarına qurbanların 

müəyyənləşdirilməsi və qurbanlarla həssas rəftar etmə üzrə daha çox təlimlərin keçirilməsini 

təmin etmək;  

Doğumun qeydiyyatı üzrə səmərəli və asan olan prosesi işləyib hazırlamaq; 

İnsan alverinin seksual və məcburi əməyə cəlb etmə növləri ilə bağlı maarifləndirmənin həyata 

keçirilməsi səylərini davam etdirmək; və məcburi əməyə cəlb olunmuş potensial qurbanların 

müəyyən olunması üçün tikinti sahələrində yoxlamaların aparılması fəaliyyətini artırmaq.   

Hüquqi təqib 

----------- 

 

Hesabat dövründə Azərbaycan Hökuməti insan alverinə qarşı mübarizədə hüquq-mühafizə 

orqanları tərəfindən həyata keçirilən səylərin qeyri-bərabər olduğunu nümayiş etdirmişdir. 2005-

ci ildə qəbul edilmiş İnsan Alverinə Qarşı Mübarizə Haqqında Azərbaycan Respublikasının 

Qanunu həm zorla fahişəliyə cəlb etməni, həm də məcburi əməyi qadağan edir və bu cür 

cinayətlərə görə 5-15 ilə qədər həbs cəzasını nəzərdə tutur ki, bu da zorlama kimi digər ağır 

cinayətlərə görə nəzərdə tutulan cəzalara uyğundur və kifayət qədər sərtdir. Hökumət 2010-cu 

ildə seksual istismar halları üzrə həyata keçirilmiş istintaq fəaliyyətlərinin sayı barədə məlumat  

verməmişdir, lakin məcburi əməyə cəlb etmə halı barəsində ən azı üç istintaqın aparıldığı 

bildirilmişdir. Hökumət 2009-cu ildə seksual istismar halları üzrə 58 nəfərə, 2010-cu ildə isə 38 

nəfərə qarşı cinayət işi açmışdır və bu rəqəm hesabat dövründə yenicə müəyyən edilmişdir. 

Hesabat dövründə hökumət seksual istismar cinayəti törətmiş 28 nəfər barəsində məhkəmə 

hökmü çıxartmışdır ki, bu rəqəm əvvəlki hesabat dövründə qeydə alınmış 58 insan alverçisinə 

qarşı çıxarılmış məhkəmə hökmü ilə müqayisədə azdır; ilin sonunda 11 işə baxılması davam 

etmişdir. Barələrində məhkəmə hökmü çıxarılmış 25 nəfər cinayətkar iki ildən doqquz ilə qədər 



həbs cəzasına məhkum edilmişdir və üç nəfər cinayətkara isə beş il icbari cəza tətbiq edilmişdir.  

Hökumət məcburi əməyə cəlb olunma ilə bağlı ən azı üç müraciətin istintaqını aparmışdır, lakin 

2010-cu ildə məcburi əməyə cəlb etməyə görə heç kəs məhkəməyə cəlb edilməmiş və ya 

barəsində məhkəmə hökmü çıxarılmamışdır. Hökumət 2009-cu ildə məcburi əməyə cəlb edilmiş 

yüzlərlə Bosniya və Serbiyalı qurbanın işi ilə əlaqədar heç  bir mühakiməni həyata 

keçirməmişdir. Bu məsələ ilə əlaqədar olaraq hökumət Azərbaycanda məcburi əməyə cəlb 

olunma sahəsində ciddi problemin olduğunu qəbul etdi və Daxili İşlər Nazirliyi və Əmək və 

Əhalinin Sosial Müdafiəsi Nazirliyi əməkdaşlarının tikinti sahələrində birgə yoxlamalar 

aparması üçün proseduru müəyyənləşdirdi. Zorla fahişəliyə cəlb etmə hallarının baş verdiyi 

ehtimal olunan müəyyən sauna, motel və masaj salonlarının polis məmurlarının nəzarətində və 

ya təsiri altında olması barədə ittihamlar səslənmişdir. Bununla belə hökumət seksual istismar və 

ya məcburi əməyə cəlb etmə ilə ittiham olunan hökumət rəsmilərinə qarşı hər hansı istintaq 

həyata keçirməmişdir. Hökumət 2010-cu ildə QHT-lərlə birgə dövlət məmurlarına insan 

alverinin qarşısının alınması üzrə xüsusi təlimlər keçirmişdir; bəzi məmurlar beynəlxalq 

təşkilatlar tərəfindən digər ölkələrdə keçirilmiş 31 təlimdə iştirak etmişlər.                

Müdafiə 

---------- 
 

Hesabat dövründə Azərbaycan Hökuməti insan alverinin qurbanlarının müdafiə olunması və 

qurbanlara yardımların göstərilməsi istiqamətində səylər nümayiş etdirmişdir. Hökumət 2010-cu 

ildə seksual istismara məruz qalmış 31 nəfər yetkinlik yaşında olan qadını, üç nəfər uşağı və 

məcburi əməyə cəlb edilmiş üç nəfər kişi qurbanlarını müəyyən etmişdir ki,  bu da 2009-cu ildə 

ümumilikdə hökumət tərəfindən müəyyən edilmiş 220 qurbanla müqayisədə azdır. Məcburi 

əməyə cəlb edilmiş qurbanlar insan alverinin qurbanları kimi müəyyən edilmiş və Polşada həbs 

edildikdən sonra Azərbaycan Hökuməti onların vətənə qaytarılmasını təmin etmişdir. Hökumət 

insan alverinin müəyyən edilmiş bütün qurbanlarına tibbi, psixoloji, maliyyə yardımı göstərmiş 

və onları sığınacaqla təmin etmişdir; hökumət eyni zamanda polisə şikayət etməyi tələb etmədən 

insan alverinin potensial qurbanı olan əlavə 319 qadına tibbi və psixoloji yardım göstərmişdir. İl 

ərzində hökumət seksual istismara məruz qalmış 27 nəfər qurbana yardım göstərmiş bir 

sığınacağın yaradılmasını maliyyələşdirilmişdir. 2009-cu ildə isə hökumət tərəfindən 

maliyyələşdirilən sığınacaqda 48 nəfər qurbana yardım göstərilmişdir. Sığınacaqda yardım 

göstərilməsi üçün hesabat formasının doldurulması tələb olunur və həmin hesabat sonradan 

polisə də təqdim edilir. Qurbanlar hökumət tərəfindən maliyyələşdirilən sığınacaqlarda 

saxlanılmır və onlar sığınacağa gəlib-getməkdə sərbəstdirlər. Hökumət tərəfindən 

maliyyələşdirilən sığınacaqda məcburi əməyə cəlb edilmiş hər hansı qurbana yardım 

göstərilməmişdir. Hökumət üç nəfər uşaq qurbanın ikisini tərbiyə mərkəzinə və bir nəfərini isə 

internat məktəbinə yerləşdirmişdir. Hesabat dövründə Hökumət insan alverinin qurbanına 

çevrilmiş ən azı 12 nəfərə peşə təlimi keçmiş və qurbanlara yardım mərkəzi vasitəsilə onları işlə 

təmin etmişdir. Hökumət eyni zamanda müəyyən edilmiş bütün qurbanlara, o cümlədən uşaq 

qurbanlarına birdəfəlik ödənilməklə 40 ABŞ dolları həcmində yardım göstərmişdir. 2010-cu ildə 



hökumət  insan alverinin qurbanlarına ödənilən bu cür birdəfəlik müavinətlərin 40 ABŞ 

dollarından 243 ABŞ dollarına artırılması və qurbanların psixoloji məsləhət ala biləcəkləri 

mövcud müalicə mərkəzlərinin sayının artırılması məqsədilə bir sıra qərarlar qəbul etmişdir.         

Hökumət məcburi əməyə cəlb edilmiş xarici qurbanların Azərbaycanda müəyyən olunması 

fəaliyyətində tərəqqi nümayiş etdirməmişdir. 2010-cu ildə polis və əmək müfəttişləri 142 tikinti 

sahəsində yoxlamalar aparmış və məcburi əməyə cəlb etmə halının aşkar olunmadığını 

bildirmişlər. Rəsmi yoxlamalardan əlavə bəzi vətəndaş cəmiyyəti təşkilatları da müstəqil 

monitorinq həyata keçirmiş və potensial məcburi əməyə cəlb etmə halları barəsində hesabat 

vermişlər. Hüquq mühafizə orqanlarının təqdim etdikləri məlumata əsasən dövlət orqanları 

tərəfindən müəyyən edilmiş 34 nəfər seksual istismara məruz qalmış qurbanın hamısı hesabat 

dövründə hüquq mühafizə orqanlarına kömək etmişlər. Qurbanların insan alverinə məruz  

qalmalarının birbaşa nəticəsi olaraq həyata keçirdikləri hər hansı qeyri-qanuni fəaliyyətə görə 

cəzalandırıldıqları barədə heç bir məlumat yoxdur. Hökumət öz vətənlərinə qayıtdıqları təqdirdə 

cəza və ya çətinliklə üzləşəcək xarici qurbanlara müəyyən hüquqi alternativlər təklif etmişdir; 

İnsan Alverinə Qarşı Mübarizə Haqqında Qanun deportasiya prosedurlarını bir ilə qədər müddətə 

və ya istintaq və məhkəmə prosesinin davam etdiyi müddətdə dayandırılmasını nəzərdə tutur. 

Qanun eyni zamanda qurbanlara müvəqqəti mühacirət yardımı almaq üçün müraciət etməyə də 

imkan verir.      

Preventiv tədbirlər  

---------- 

 

Hesabat dövründə Azərbaycan Hökuməti özünün insan alverinin qarşısının alınması 

istiqamətində həyata keçirdiyi səylərini davam etdirmişdir. Hökumət QHT-lər tərəfindən 

ictimaiyyətin insan alveri ilə bağlı maarifləndirilməsi məqsədilə hazırlanmış sosial xarakterli 

çarxların əsas TV kanallarda yayımlanmasını təmin etmişdir. Daxili İşlər Nazirliyi QHT-lərlə 

birgə insan alverinə qarşı mübarizəyə həsr edilmiş 53 seminar keçirmiş və bu seminarlarda 

əsasən ali məktəblərin və universitetlərin tələbələri və yerli dövlət məmurları, o cümlədən polis, 

miqrasiya xidmətinin əməkdaşları, gömrük və sərhəd polisi, Milli Təhlükəsizlik Nazirliyinin 

əməkdaşları və səhiyyə orqanlarının işçiləri iştirak etmişlər. Hökumətin təqdim etdiyi məlumata 

əsasən qeyd olunan qruplara aid olan təxminən 4,500 nəfər bu cür seminarlarda iştirak etmişdir. 

2010-cu ildə hökumət insan alverinə qarşı mübarizə sahəsində fəaliyyət göstərən QHT-lərə 

56,700 ABŞ dolları həcmində yardım göstərmişdir, lakin hökumətlə əlaqəsi olmayan bəzi QHT-

lər bu yardımı ala bilməmişlər. Hökumət QHT tərəfindən idarə olunan və insan alveri haqqında 

ictimaiyyətə məlumat təqdim etmək və insan alverinin potensial qurbanlarının müəyyən edilməsi 

məqsədi daşıyan qaynar xəttin fəaliyyətini maliyyələşdirməyi davam etdirmişdir; eyni zamanda 

digər təşkilatlarla birgə qeyd olunan qaynar xətt haqqında informasiya xarakteri daşıyan 

materiallar hazırlanmış və paylanmışdır. Hökumətin doğumların qeydiyyatını təmin edən 

effektiv prosesi yoxdur və bu da bəzi Azərbaycan vətəndaşlarının insan alverinin qurbanlarına 

çevrilməsinə yol açır, çünki onların şəxsiyyətini təsdiq edən qanuni sənədləri yoxdur. Hökumət 



kommersiya məqsədli seks fəaliyyətinin azaldılması məqsədilə ictimaiyyətin maarifləndirilməsi 

kampaniyası həyata keçirməmişdir.   

Azərbaycan Hökuməti 2009-cu ildə qəbul etdiyi və 2013-cü ilə qədər olan müddəti əhatə edən 

insan alverinə qarşı mübarizə üzrə Milli Fəaliyyət Planının icrasını davam etdirmişdir. 2010-cu 

ildə Hökumət Avropa Şurasının İnsan Alverinə Qarşı Mübarizə Haqqında Konvensiyasını 

imzalamışdır.  

 


